附件3
《参展作品书写内容参考》
伊秉绶诗文（部分摘录）

1. 扬州三首(录一)

早晴出北郭,丰碑认雷塘。中有将军坟,古木森成行。

因思我先陇,石兽含悲凉。奈何舍之去,顿忘誓墓章。

白傅乐府讥,朝露兼夕阳。纵不贪名利,亦恐贤路妨。

恻恻念民穷,不敏且试尝。

2孝梅诗
邑先辈罗素庵先生崇祀忠义孝悌祠,其子登峻居丧有庭梅之异。连城童寒泉先辈以孝香名其堂,百年梅枯,曾孙孝廉方正荃补种二株焉。

一士丧致毁，三年梅不花。三年亦已过，梅复含霜葩。

草木果何知，天意如褒嘉。乃将儒行称，转向园卉加。

昔闻有大鸟，感孝翔山阿。曾孙奇继震，望鸟颂祷赊。

梅枯岁亦暮,泫然植双柯。良为本根计,匪以巡檐哦。

独枫故里名,寒香孝廉家。

3.寄韩桂舲观察

故人持使节，应上巴陵船。曾作浮槎客，相思落木天。

月华洞庭水，兰气潇湘烟。我亦践陈迹，驱车到海壖。
4. 湘江曲和韩桂舲

楚天风露高,洞庭木叶下。月暮游子心,归帆疾于马。

归帆洵有情,秋水极天平。相思无终极,绵绵春草生。

春草复秋草,人向红尘老。明月照玉颜,投簪苦不早。

送君洞庭水,思君洞庭山。七十二峰青,白云时往还。

5.夜坐寄张孟词解元滦阳
其一

驱暑坐暝色,竹露垂空明。星随河汉转,月傍关山行。

踟蹰临夏半,忽已秋风生。凄凄弦管心,恻恻团扇情。

关门万条柳,疏影从此成。
其二

夜凉不成雨,明月出深碧。瑶窗梧竹声,绮帐芙蓉色。

一叶飘前除,谁云无物役。既嗟道路长,又感时节易。

情知愁伤人,就枕惟所适。眼底榆塞悬,寒虫号永夕。

6.济宁纪游留别杨文柱(钟鳌)

息羁古任城,言寻唐贤迹。谪仙逝千年,高阁尚百尺。

汶泗流汤汤,凫绎峙奕奕。初日照南池,恍见骑鲸客。

少陵遗像存,憔悴见忧国。遐想二公灵,俯仰情不隔。

扬子宏汉京,曳屐观石刻。突兀炫古光,矗立学舍侧。

轮囷埋厥趺,洞达穿其额。东碑忠惠父,鲁峻博且硕。

北海相景君,逸名颂劳绩。于西表固荣,百墙委门阈。

缅维洪鄱阳,隶续补隶释。距今几百载,其字愈剥蚀。

周鼓夙摹臼,嵩阙畴置驿。有事先沛林,将希杏坛役。

是时秋正清,寥天净如拭。襟袖晚凉生,阶除露华滴。

夜饮罗长筵,烛龙照翕赩 。我家钓龙台,烟霞本成癖。

堀埋走风尘,能着几两屐。快哉金石交,天涯面重觌。

明发登川途,逝将判南北。浮云尽日驰,江水不可极。

既醉复高歌,一引三大白。

7. 邹县谒孟子祠

正气承洙泗,浩然天地间。孤城满秋色,周道峙贤关。

功不下神禹,象真同泰山。七篇言孔氏,那许况雄攀。

8. 只鹤

(鹤一雄病死,雌茕可闵)

只鹤思故侣,水濒头故低。漫言心万里,常顾影单栖。

孤独正如雁,昂藏肯伍鸡。定知羽化者,魂返海峰西。

9.去年五羊市中得瘗鹤铭旧拓本园中双鹤

遂化其一改小山亭为瘗鹤亭

吾爱华阳逸,千秋见鹤铭。晋人遗大字,江水落疏星。

仙羽重逢化,斯文若有灵。抚碑听雌唳,所得在名亭。

10.春柳词三首(录一)

驱车长安道,行行植原古。昔临秋月疏,乍遇春风舞。

映以清泠渊,濯以廉纤雨。双燕怜青眼,乃睇飞斜羽。

日暮小园情,又听津楼鼓。

11. 闵雨行
小麦欲枯大麦休,闵雨与民同共忧。

蒿目南东将理亩,寄愁西北慵登楼。

扶携老幼归乡县,那识归来泪如霰。

大田龟拆牛昼眠,羡煞衔泥旧巢燕。

一岁雄鸡三岁豭,坎其击鼓西日斜。

啬夫作使童男女,枉在江都读繁露。

吏为不德祝矫诬,灾宜及吏民何辜。

频年大水邻境熟,今闻旱遍齐楚吴。

12.寄吴清夫教授

白云起罗浮,东作丰湖阴。冉冉复飞去,伴汝沧浪吟。

沧浪之水清,照见思我心。游鱼恋旧泽,倦鸟怀故林。

况余入秋来,发短不胜簪。生别但契阔,死恨难销沉。

维昔与张子,三士称知音。山阳已感笛,洛浦空遗衾。

闻君善名理, 罙入佛海深。寸心有所触,放下同聋瘖。

我书故人名,刻石南山岑。

13. 题明孙节悯遗书册后
朝廷不用刘宗周，金瓯失守铜驼愁。

南都不用史可法，黄左交猜马阮狎。
相臣姻娅镇京口，神策军来弃繻走。

仓皇茧足江郎山，一死已盖平生丑。
贵筑安能遽死忠，为有监军孙武公。

各留宝墨本合传，再迁朽骨还同封。
     君不见皖城起事金忠毅，当时并命江天一。
石斋殉国三人从，就中记得毛玉洁。
吾生独惜钱谦益，愧负陶庵为上客。

吁嗟国事不可为，死乃庸行毋足奇。
盛朝亦表范公节，谁佐之者留山嵇。

14.观音岩
精卫欲填海,遗石天南陬。波涛啮其根,微罅栖缁流。

如燕幕鸠巢,久思招提游。过客独惊异,兼有无穷求。

岂知普陀山,三岛环十洲。又环大瀛海,身世真浮沤。

何小不喻大,齐物良有由。方学寒蝉鸣,天风响飕飗。

15.十二月十九日苏斋拜东坡真像三首(录一)
梅花一夜白,载酒升公堂。公逝七百年,酒熟思公尝。

岁事荐水藻,鹤峰明斜阳。诵公生日诗,肇始惠与黄。

惠州曾几年,我亦风涛伤。孤亭紫翠中,回首云苍凉。

16.草仓祠诗碑

靖康建炎一再失,相公作相七十日。

人谋弗怨汪黄惎,天意早生秦会之。

九哥那更两宫慕,独有孤臣泣岐路。

岐路茫茫宿草苍,西风古木声悲凉。

肠断燕云复何济,故乡父老壶浆意。

钱江潮信三日迟,崖山海水千尺飞。

后来多少伤心事,吊古聊摹揩泪碑。
17.乡先辈雷翠庭先生绍承正学阴静夫师并先君子继之伏读先生经笥堂集敬题其后兼示吴清夫童牧谦两征君

峨峨白水顶,在邑西北隅。峙立如端人,积秀如名姝。

开元建邑来,千载生醇儒。副宪承清德,学与时俗殊。

由榕村梁村,而上宗程朱。践履在笃实,谁云仁义迂。

立朝屡建白,皆蒙圣人俞。惜哉未竟用,丧母旋亦徂。

吾父与吾师,承诲谨步趋。小学近思录,入德之先图。

师遗荣终老,述著雄千夫。吾父坚贞操,金石不能逾。

晚受知遇恩,谢病志未舒。父师倏已逝,怀贤郁以纡。

未及见副宪,弥复惭庭除。昨开经笥堂,三十五卷书。

文者道以载,言皆行之余。利欲中人心,一变而空虚。

又堕释老术,周道失坦途。岂知贤圣学,伦纪惟勤求。

有本乃济时,非己宽民诬。兼博古今典,宁贻误空疏。

其言皆自励,克治良益吾。吾辈严屋漏,敢耳食受肤。

闻流风而兴,定多紫阳徒。

18.王皆山(宗泰)招饮金氏听秋阁

秋怀昌黎吟,夜读永叔赋。皆于喧寂交,领取萧瑟趣。山青水极天,月白风鸣树。此时听以耳,墙角百虫诉。

青女乍司令,酷署退何遽。此时听以心,一悟万象故。

我老兴已阑,君守良已固。闻根静商声,清梦落野戍。    

莫放酒杯空,侧耳醉头注。

19.城门嶂

疏风青半天,六时马头见。云气所摩荡,晴雨昏旦变。上晴下或雨,阳向阴亦面。设险幸时清,作镇降福遍。

乌岩衍族繁,蛟湖入镜倩。伟哉崇如墉,处高非自衒。积秀多松篁,钟灵生后彦。植节李侯称,著书郑公先。想当千百年,藤杖芒鞋践。而我生苦晚,尚友等亲串。何况卜先茔,戴若冕与弁。仰维主峰尊,敢诩看山便。山凹苍然深,知有清閟殿。孔时修祀事,敬切溪毛荐。

20.游武夷山六首(录二)

其一

名山大半雄,海上阅龙斗。武夷乃真仙,窈窕不我觏。峰削翩何姝,石润不在皱。青青排松柏,离离明橘柚。一草一木生,郁然发深秀。所以淳熙儒,钟灵比山寿。

其二

为玉女将军,为虎豹瑟琴。空山静群响,飞泉为之音。泉流汇成溪,渺弥洗我心。登舟展茵卧,净渌映素襟。众鸟何啾啾,中罨梅花林。一花香一曲,数遍碧玉岑。
21. 同白坦庵(守清)过湖上草堂

草堂湖上望,茶社更诗坛。天远风林澹,江深水茜寒。

断虹残雨外,归鸟暮云端。赖有香山句,先教善眼看。

22.吾乡文苑寥落有怀先辈并伤亡友作四绝句

郑仲贤先生(文宝)

江关萧瑟故君思,行义艰难应举迟。

剩有芳情贻我辈,缑山句与峄山碑。

原注:先生缑山诗刻晏元献谓有神物护持,又传二徐之学以所授峄山碑刻石西安。

李元仲先生(世熊)

曹黄相望霸骚坛,遗草飘零翠墨残。

片石欲弥天缺憾,至今云护一巢寒。

原注:石巢为先生读书处。

黄瘿瓢先生(慎)

唐县浮图大业遗,几经劫火锐如锥。

那能持作凌云笔,幻出瘿瓢老画师。

原注:塔经雷火,邑有老塔劈出朽笔之谣。

张大孟词(腾蛟)

鲁阳戈在气如生,风雨芸编共短檠。

少日同交天下士,墨卿名忝配词卿。

23. 秋水园梅花二首

其一

寒雀朝喧铁干葩,月初无色玉无瑕。

任教绝妙华光手,难写仙人萼绿华。
其二

抛却残书索笑忙,过桥无伴立横塘。

斜阳似劝红梅醉,一阵风来带酒香。

24. 同友人登合江楼次东坡韵
明月双流一镜中,凭栏有客话元丰。

不虚悬榻来高士,竟坐胡床成老翁。

与尔同思武昌夕,问谁能唱大江东。

只今惟有磐陀月,曾见神仙作寓公。

25.三师二友诗(有序)(五首录二)

     韩城、献县两师,为秉绶已酉早辰科总裁,大兴师则己亥科座主也。老成雕谢，已服心丧,海内论交,孟词早逝,稚存又亡,遂连类而赋之。
大兴朱文正公

大兴夙世磐陀石,饱阅冰霜清到骨。

为佛弟子为帝师,启沃之言人不识。

心伤国士张孟词,每一见我老泪挥。

愿得好官福百姓,数行怀袖三年悲。

献县纪文达公

献县大瀛海中仙,期期奉诏词澜翻。

特开四库手编纂,譬寻河到昆仑源。

三年阅微草堂住,高文典册驱残蠹。

名香一炷供山斋,今日骑鲸渺何处?

26. 过惠州

大水频年认涨痕,孤亭野吏迹犹存。

一尊父老流连酒,十载朝廷涕泪恩。

新尹都来诹郑侠,诸生追送有何蕃。

疮痍未复秋收歉,讵忍萧闲说故园。

27.与陈仲卿游丰湖四首(录一)

罗浮分得葛洪家,湖上丹台阅岁华。

仙蝶岂知今日恨,佛桑犹发云时花。

小编渔舍沉云湿,新筑农场界水斜。

杯酒莫辞残夜醉,一钩凉月送侯芭。
28.汀州

不及寒梅曲涧开,水南流处绿如醅。

芳馨满抱州名美,婉娈曾游古日回。

继轨程朱扶正学,论兵漳赣救时才。

谢公楼上青山色,怀古先须酒一杯。

29. 密云县


古县厗奚汉代开，潮河西走势轰雷。

山横绝塞疑无路,石叠中流尚有台。

天险两朝争界画,雄才百战剩蒿莱。

神皋门户陶唐俗,牛酒欢迎玉辇来。

30. 赈灾四首

乙丑岁,秉绶忝守扬州,值七属水灾,次年尤甚。盖自甲子已来,叠溺三载,冬麦未种,哀鸿嗷嗷。赈金无算,惟有身历面稽,见吏有侵渔者,矢鹰鹯之逐而已。纪诗无文,惟以告哀。

其一
灌水入蚁穴,亦有芥渡升堂坳。

二州五县民,安能悬耒三载冲波涛。

河伯不仁风伯怒,终朝噫气欲拔树。

可怜树叶尽充粮,釜甑上屋舟入房。

房中白发翁与姥,恨非少壮能逃荒。

一沾皇仁泪如雨,那得货布成酒浆。

其二

城中履繁霜,城外滔滔无草黄。

昔时墐户人室处,祇今舍作鼋鼍藏。

鼋鼍慎毋久窟宅,中有先人之白骨。

其三

鸺鹠叫月江枫殷,忍见白浪来排山。

北不开云梯关,东不辟斗龙港。

冯夷驱人作螺蚌,丰年饿死海陵仓。

 有水无土天茫茫。鬻子负盐过江窜。

老兵得之拟城旦。

其四

种麦种麦妇子忙,临流一恸沾衣裳。

眼前半菽不能饱,遑计将享以彘尝。

去年典牛幸未赎,羡尔得生且生犊。

吁嗟算口授官粮,鲰生自愧为民牧。

31. 晚渡湘江

良夜泛遥浦,情知水有灵。纕宜芳杜袭,瑟怕老蛟听。

见月心逾白,何人眼不青。三更河汉转,冠佩看扬舲。
32.岳麓书院

昔人开讲舍,清绝麓山前。都以骚为思,谁将佛结缘。

芷兰吹岳雨,橘柚点江烟。渺渺浮槎去,湘君抱月圆。

33. 题子陵垂钓图

廿八云台将,谁从画里看。荒台终古在,五月一裘寒。

山鸟声如筑,江花目以兰。舟行清绝处,我欲老渔竿。

34.小学篇赠黄小松(易)

周官教国子,汉法试学僮。古者六书属小学,今人娴此夸宏通。祖龙图籍收六国,出令火急追翔风。下邽再变上蔡法,渐以约易离其宗。陈书北阙有马援,间奇西蜀惟杨雄。汝南祭酒生苦晚,探赜索隐忧心忡。网罗凡将并仓颉，博访贾氏还鄄酆。厘为五百四十部,九千余字开洪蒙。毕载天地及神鬼,山川草木兼鱼虫。弼成往圣示来哲,与禹治水同肤功。魏晋以来尚文藻,斯道捐弃如秋蓬。阳冰崛起大历载,独窥绝学群发蒙。平生宗许复判许,二徐继作偏师攻。其间穿凿亦不免,欲求庇纇纷氋氃。国朝硕彦多讲说,王钱惠戴朱卢江。后来称秀更超拔,黄郎江夏应无双。从一及亥究终始,偏旁部次详增重。遍收金石辨奇古,兹谓识字生无穷。箧中多蓄古器物,累累官印炎刘铜。出其绪余试雕刻,文何顾郑难为工。春风杨柳长安陌,五陵意气歌相逢。论文角艺一樽酒,那惜街鼓鸣冬冬。岐阳猎碣至今在,诘朝从子观辟雍。

35. 观黄小松遗画慨然题句

湖风吹面柳丝牵,月带香来正放莲。

四十三年人化鹤,尚留孤影断桥边。

36.《经笥堂文钞》序

嘉庆丁卯岁,秉绶既刻吾师阴静夫先生遗集于扬州,将校雷翠庭先生经笥堂稿,会遭先君子大故以归,服初阕。挚友吴清夫征君以书促之,适连城童征君一斋掌教诚正书院,相商榷焉。先生质行,具详行状。敷奏之言,未尝存稿,所著《读

书偶记》,已蒙采入。

钦定四库全书中,《自耻录》《闻见偶录》诗集未暇以详。文集若干卷，谨选抄得百篇。秉绶窃惟有德之言,所以载道。先生践履笃实,言皆躬行心得之余,使人读之,见其纯然而诚也,肃然而敬也,蔼然而好善也。近世高才博学,厌言心性者,病其腐与空耳。夫心虚灵不昧。性者,仁义礼智信。君臣,父子,夫妇,兄弟,朋友,五常之理,虞廷以之教三代,其学存之,则人去之。则禽散以人为腐乎哉?乃若空则有之,致良知之说,实本“告子”,生之谓性,渐人于释氏之冥心。夫陆子义利之辩,朱子所服膺。姚江之事功,真足亘古今而轩天地,是皆百世之师也,而抉其流者,实歧于源。昔孟子已立圣清任和矣,而曰:“隘与不恭,君子不由。”孔子曰:“学之不讲,然则讲明正学,由之力行,似必舍冥悟而归实践。”初非党同伐异之为也,至于拘守章句,置汉以来典籍于高阁,此则学者之陋。穷究经史子集,乃致知之事,不博何约。不熟于古

今之故,将何以淑身而应当世之求。特不溺没于词章,改订而返求诸身心耳。

先君子曾面承先生指诲,秉绶不能绍承家学,及其将老,乃知向方而愧悔无似,僭缀斯言于卷端。岁次辛未八月丁未朔。同里后学伊秉绶谨序。

37.雷翠庭《与长汀赵邑侯书》附后

偶读文信国集杜诗,至汀州第六十三,闽士第一百十七,其序云:“予在剑州,朝廷严趣之汀。十月行十一月至汀州,而福安军陷车驾幸海道矣。汀守可疑,汀兵非素所拊循。三月入梅州,时麾下颇不循法,斩二都统,军政一新。五月引兵自梅出岭,六月大捷于雩都,汀州有伪天子黄从,斩首至府。上下翕合,气势甚盛。”又云:“督机秘书谢杞,督干架阁许由、李幼节,闽士之秀皆登科。杞,太学名士,空坑之败,不知所终。哀哉!督府架阁吴文炳、林栋,皆闽士,有干实,宣劳幕府。空坑之败,被执遇害。哀哉!”窃谓宜祀信国于郡城，而以乡先生谢杞等五人配庶,激劝忠义,闻风兴起。安得好官如赵侯者而与之谋?附记于此,以俟异日。赵侯讳瑝,陕西乾州人,廉静端方,汀民至今称之。伊秉授谨识。

38.广济桥碑记

广济桥为邑赴省通,长三十八丈,径丈有三尺,石趾四,桥屋二十有九间。嘉庆癸酉年,吾族太学生世良,学硕宾建。初,硕宾之父太学思兼兄将逝也，谕子若孙,凡义所应为,力能为者毋弗为也。硕宾善举既多,晚思独建此桥,以承先志。禀之母吴孺人,商之弟与侄连,咸以为然。于是出金三千,庀材鸠工,惜石工未毕而身逝。弟侄经营三年告成。盖自庚申水毁,至今焕乎旧观,加坚固焉。硕宾好义,志在古人,无所为而为。是宜刻石书之,以励后之学义者。

